Aðalfundur Öryrkjabandalags Íslands

Miðvikudaginn 27. október 2004 var 43. aðalfundur Öryrkjabandalags Íslands haldinn kl.16:15 á Grand hóteli í Reykjavík. Fundinn sóttu alls 93 einstaklingar 73 fulltrúar og 20 starfsmenn og gestir. 

Fundargerð.

1. Fundarsetning.

Formaður, Garðar Sverrisson, setti fundinn og bauð fundarmenn velkomna til 43. aðalfundar Öryrkjabandalags Íslands.   

2. Kjör fundarstjóra og fundarritara.

Garðar stakk upp á þeim Sigríði Jóhannsdóttur og Þóri Þorvarðarsyni sem fundarstjórum. Þá lagði hann til að þau Kristín Jónsdóttir og Gísli Helgason yrðu fundarritarar. Var það samþykkt.

3. Skýrslur kynntar/lagðar fram.

a) Yfirlit formanns, Garðars Sverrissonar

Í upphafi vék Garðar að ársskýrslunni og fagnaði sérstaklega að 15 félög bandalagsins skyldu leggja fram efni í hana. Taldi hann það mikils virði.

Garðar vék síðan að ýmsum dómsúrskurðum, sem fallið hafa banda​laginu í vil vegna öryrkjadómsins. Hann minntist í upphafi á dóm hæstaréttar sem í stórum dráttum staðfestir kröfu bandalagsins um að skerðingarákvæði laga séu ekki virk og að hluti örorkulífeyris fyrri ára njóti ákvæða eignaréttar stjórnarskrárinnar. Taldi Garðar að líklega stefndi í enn eitt málið við stjórnvöld vegna vanefnda ríkisstjórnarinnar á samkomulaginu sem gert var 25. mars 2003 um aldurstengda örorku. Kvað Garðar þau varnaðarorð sem uppi voru höfð á síðasta aðalfundi vegna jákvæðra ummæla hans um ráðamen því miður hafa staðist. Eftir fyrirspurn á Alþingi frá Helga Hjörvar kom í ljós að ríkisstjórnin taldi sig ekki geta staðið við nema hluta samkomulagsins. Hinsvegar voru gefnar vonir um að samkomulagið yrði efnt að fullu að ári. Þessi ummæli voru marg ítrekuð víða. Fyrrum forsætisráðherra, fjármála​ráðherra og varaformaður fjárlaganefndar Alþingis halda því nú hins​vegar fram að samkomulagið hafi verið að fullu efnt. Nú nýverið hefur heilbrigðis- og tryggingaráðherra talað um viljayfirlýsingu, ekki samning.

Á aðalstjórnarfundi bandalagsins sem haldinn var 10. desember síðast​liðinn, var ákveðið að leita álits Ragnars Aðalsteinssonar á lögformlegri stöðu samningsins við stjórnvöld. Ragnar telur að samningur við stjórn​völd hafi síst minna lagagildi en aðrir samningar og ekki þurfi að óttast neinar fyrningar þar sem vakin hefur verið svo rækilega athygli á van​efndum hans á opinberum vettvangi. Til þess að knýja á um fullnustu samningsins fyrir dómstólum þá þarf einungis að sýna fram á um hvað var samið og þar liggja fyrir traust gögn. Eins það að vitni hafi verið að því um hvað var samið. Nú hefur fjárlagafrum​varpið fyrir árið 2005 litið dagsins ljós og ekki virðist gert ráð fyrir efndum samningsins. Það er því niðurstaða framkvæmdastjórnar að betra sé að viðhalda þeim þrýstingi á stjórnvöld, sem settur hefur verið, til þess að fá viðeigandi breytingar samþykktar við afgreiðslu fjárlaga við aðra umræðu. Verði fjárlög samþykkt án breytinga liggur ekki annað fyrir en að höfða mál í janúar 2005. Niðurstaða á báðum dómsstigum ætti að liggja fyrir nokkru áður en næstu alþingiskosningar verða haldnar.

Þá vék Garðar að fullyrðingum stjórnvalda um mikla og kostnaðarsama fjölgun öryrkja. Aðalstjórn brást við þessari fullyrðingu með því að senda frá sér ályktun, þar sem vakin var athygli á gjörbreyttu atvinnu​stigi sem orðið er hér á landi. Í ályktuninni var því harðlega mótmælt að stjórnvöld skuli enn einu sinni ætla að svíkja samninginn. Þar var sagt að í stað þess að skýla sér á bak við fjölgun öryrkja, þróun sem hófst um miðjan síðasta áratug, verði stjórnvöld að hefja heiðarlega rann​sókn á því gerbreytta atvinnustigi sem hefur ráðið miklu um þessa þróun. Öryrkjabandalagið krefst þess að ráðamenn axli ábyrgð á atvinnustiginu í stað þess að gefa í skyn að öryrkjar geti fótað sig á almennum vinnumarkaði þar sem þúsundir fullfrískra einstaklinga gangi um án fastrar atvinnu. Samanlagður fjöldi öryrkja og atvinnulausra vitnar um mjög alvarlega þróun í atvinnumálum þjóðarinnar. Þótt atvinnu​leysisbætur séu lágar eru þær í flestum tilvikum umtalsvert hærri en sambærilegar bætur öryrkja. Þá sagði í ályktuninni að það sé lágmarkskrafa að stjórnvöld gangist við ábyrgð á þessum vanda í stað þess að svíkja gerða samninga. Garðar rakti síðan hvernig stjórnmála- og verkalýðsforingjar fyrri tíma hefðu lagt ofurkapp á að halda uppi fullri atvinnu. Atvinna kæmi fyrst síðan kjarabætur. Nú virðist sem atvinnu​leysi hafi festst í sessi og allir þegi um það. Hann nefndi að í Banda​ríkjunum væri forsetum landsins lagt það til lofs eða lasts hvernig atvinnustigið væri hverju sinni.
Garðar minntist á hækkandi hlutdeild sjúklinga í verði lyfja og á árangurs​​ríkan fund sem Öryrkjabandalagið stóð að á Radisson SAS-Hótelinu í Reykjavík. Fundurinn var í apríl sl. og mættu þar margir, þ.á.m. var heilbrigðisráðherra boðið. Í lok fundarins var þess krafist að ráðherra frestaði hækkuninni í að minnsta kosti þrjá mánuði á meðan ráðrúm gæfist til samninga. Þetta var snögg aðgerð, sem skilaði árangri. Í framhaldi af þessu stóð Emil Thóroddsen varaformaður Öryrkjabandalagsins fyrir því að kalla saman samráðshóp innan banda​lagsins, sem skyldi fjalla um málefni langveikra. Er þessi samráðshópur kallaður LV-vaktin. Hópurinn starfar innan bandalagsins og kemur ekki fram undir nafni nema þá einstakra aðildarfélaga. Tilgangurinn með LV-vaktinni er fyrst og fremst að samnýta og samþætta þekkingu og aðgerðir félaganna, sem að vaktinni standa.  Koma í veg fyrir tví​verknað í vinnubrögðum, stytta tíma að sameiginlegum viðbrögðum við ákvörðunum, aðgerðum og öðru sem félögin telja að bregðast þurfi við. Hafa frumkvæði að umræðu og aðgerðum, sem félögin telja mikilvægt að standa að. Markmið hópsins er að hittast tvisvar á ári.

Þá skal þess getið að Evrópusamtök fatlaðra settu á laggirnar nefnd til þess að fara ofaní málefni langveikra. Var varaformaður Öryrkjabanda​lagsins kjörinn til þess að sitja í nefndinni.

Þá nefndi Garðar þá nýbreytni að Öryrkjabandalagið beitti sér fyrir því að fatlaðar konur kæmu saman sérstaklega með það að markmiði að skoða stöðu fatlaðra kvenna í íslensku samfélagi og stofna sérstaka kvennahreyfingu innan bandalagsins, ef áhugi er fyrir hendi. Í ljós hefur komið hjá þeim sem rannsakað hafa stöðu fatlaðra að konur eiga almennt undir högg að sækja í samfélaginu. Þetta virðist því miður hafa margfeldisáhrif að vera kona og fötluð, því að þær eiga erfitt um vik í samfélaginu. Þær sæta margfalt meiri fordómum en fatlaðir karlar. Stofnaður var sérstakur undirbúningshópur að kvennahreyfingu, sem hefur hittst reglulega. Þá hafa verið haldnir fjölmennari kvennafundir tvisvar til þrisvar, þar sem um 20-30 konur hafa mætt. Þær Guðríður Ólafsdóttir og Bára Snæfeld hafa haldið utan um þetta verkefni og er vonast til að starfið haldi áfram. Tilgangurinn og megin markmiðin eru að nýta styrkleika og reynsluheim fatlaðra kvenna til stuðnings öllum fötluðum konum og til að eyða fordómum. Þá á kvennahreyfingin að verða vettvangur til að koma skoðunum á framfæri og til tjáningar og almennra skoðanaskipta, stuðla að samstöðu og samvinnu og beita sér að afmörkuðum einstökum málum, eins og til að mynda atvinnumálum fatlaðra kvenna. 

Þá boðaði Öryrkjabandalagið til almenns fundar í Austurbæ ásamt BSRB og Félagi eldri borgara til þess að bregðast við þeim niðurskurði sem boðaður hefur verið á Landspítalanum. Þegar upp kom deila á milli heilsugæslunnar og hjúkrunarfræðinga vann bandalagið mjög náið með samtökum aldraðra og efnt var til fundar um þau mál. Einnig reyndi mjög á skrifstofuna og framkvæmdastjóra um að miðla málum. 

Formaður vék loks að alþjóðlegu samstarfi. Bandalagið reynir eftir því sem kostur er að fylgjast með málefnum fatlaðra á alþjóðlegum vett​vangi. Þá hefur Öryrkjabandalagið getað miðlað af þeirri reynslu sem það hefur aflað sér úr baráttunni hér innanlands. Talsmenn bandalags​ins á alþjóðavettvangi hafa lýst því hvernig baráttan hefur þróast frá 1998 og lýsa því að enginn eðlismunur sé á kynþáttaaðskilnaðarstefnu og meðhöndlun stjórnvalda á fötluðum. Þetta hefur kveikt miklar um​ræður og vakið athygli á alþjóða vettvangi. Þá vakti það mjög mikla athygli að Öryrkjabandalagið sem heildarsamtök skyldi hafa stefnt stjórn​völdum og unnið málin fyrir dómstólum. Það er fullyrt að ekki fyrirfinnist sá sérfræðingur í mannréttindalögum í Evrópu sem ekki þekki til fyrsta dómsmálsins. Í Evrópu eru félög fatlaðra hvött til þess að fara íslensku leiðina að stjórnvöldum til að ná rétti sínum og jafnvel til mannréttindadómstólsins í Strassborg. Það fylgir sögunni að þangað komist Íslendingar ekki af því að þeir vinni málin áður. Þá fjallaði for​maður frekar um alþjóðasamstarfið og þær miklu hræringar sem eiga sér stað. Minntist hann á ýmsar tilskipanir varðandi t.d. bann við mis​munun fatlaðra á vinnumarkaði, tilskipun, sem íslensk stjórnvöld hafa ekki enn staðfest. Þá sagði hann frá Rehabilitation International, sem hafa endurskilgreint hlutverk sitt og eru orðin meiri hagsmuna og baráttu​samtök fatlaðra. Hann lagði áherslu á mikilvægi alþjóðastarfsins fyrir Öryrkjabanda​lagið.

Að lokum þakkaði formaður samstjórnarfólki sínu og starfsfólki Öryrkja​banda​lagsins fyrir gott og farsælt samstarf á árinu.

b) Skýrsla framkvæmdastjórnar ; Arnþórs Helgasonar.

Framkvæmdastjóri vísaði í ársskýrslu bandalagsins og fór yfir nokkur atriði þar. Hann gat þess að skrifstofan hefði unnið að málum um 600 ein​staklinga. Á skrifstofunni eru 3 stöðugildi auk 75% stöðugildi formanns.
Ásókn í aðstoð frá skrifstofu hefur aukist og vandamál verða sífellt flóknari og krefjast oft á tíðum lögfræðilegrar úrlausnar. Nokkrum mál​um hefur verið vísað til úrskurðarnefndar almannatrygginga og flest hafa unnist. Hann sagði úrskurðarnefndina eina bestu réttarbót, sem öryrkjar hefðu fengið. Framkvæmdastjóri þakkaði starfsfólki Trygginga​stofnunar gott samstarf.

Þá minntist hann á aldurstengda örorku og hvernig fatlaðir hefðu farið út úr þeim málum eftir að þeir urðu ellilífeyrisþegar. Þá minntist hann á útgáfu Tímarits Öryrkjabandalagsins og væntanlega gerð nýrrar heima​síðu fyrir bandalagið. Heimasíðan er orðin of flókin og úrelt.

Framkvæmdastjóri tilkynnti skipun þriggja fulltrúa Öryrkjabandalagsins í nefnd sem fjallar um aðgengi að samfélaginu. Auk þess eiga Lands​samtökin Þroskahjálp einn fulltrúa og 7 ráðuneyti sinn fulltrúa hvert. Arnþór Helgason, Emil Thóroddsen og Hafdís Gísladóttir eru fulltrúar Öryrkja​bandalagsins. Nefndin hefur haldið fjölmarga fundi og ákvað hún að ganga út frá 22 meginreglum Sameinuðu þjóðanna. Skipaðir hafa verið starfs​hópar til þess að gera úttekt á því hvernig ýmsum reglum Sameinuðu þjóðanna er framfylgt hér á landi. Er búist við að því starfi ljúki um eða eftir áramótin. Stefnt er að því að kynna niðurstöður á næstu útmánuðum. Öryrkjabandalagið hefur sett fram ýtrustu kröfur um hvers konar aðgengi. Þannig næst árangur. Framkvæmdastjóri gerði sérstaklega að umtalsefni aðgengi lesblindra og heyrnarlausra að ýmsum upplýsingum. Með því að veita fólki ekki aðgang að upplýsing​um hvers konar er verið að brjóta lög á því.

Þá var vikið að ráðstefnu Öryrkjabandalagsins um aðgengi að upp​lýsinga​​samfélaginu. Taldi framkvæmdastjóri hana hafa markað nokkur tímamót, en þar voru veitt aðgengisverðlaun að heimasíðu í fyrsta sinn. Þá minntist framkvæmdastjóri á frumkvæði Öryrkjabandalagsins vegna íslenska talgervilsins.
Arnþór fjallaði um mikla vinnu við setningu nýrra byggingalaga og fjallaði um starf ferlinefndar bandalagsins, sem hittist fjórum sinnum á árinu. 

Arnþór gat einnig breytinga á bifreiðakaupastyrk til fatlaðra, en þar hafa orðið vanefndir á vegna breytinga á reglugerð. Fötluðum er ætlað að endurnýja bíla sína sjaldnar en áður og styrkir hafa ekki hækkað.

Framkvæmdastjóri tilgreindi umsagnir bandalagsins um ýmis laga​frumvörp frá Alþingi en nokkrar þeirra eru í ársskýrslunni.

Að lokum beindi framkvæmdastjóri þeim eindregnu tilmælum til fram​kvæmdastjórnar bandalagsins að hugað yrði betur að starfi hinna ýmsu nefnda, sem skráðar væru á vegum bandalagsins. Fullyrti hann að enginn þeirra, svo sem kjaramálanefnd, menntamálanefnd og fleiri hefðu komið saman á árinu.

Framkvæmdastjóri þakkaði svo formanni, stjórn og starfsfólki fyrir gott samstarf.

Yfirlit formanns og skýrsla framkvæmdastjórnar rædd.

Helgi Seljan fyrrum framkvæmdastjóri bandalagsins kvaddi sér hljóðs og þakkaði það dýrmæta og mikla starf, sem unnið er á vegum bandalagsins. Hann skaut því að, að hann yrði ekki á fundinum í kvöld, af því að hann hefði ruglast á dögum og lét eftirfarandi vísu fjúka í orðastað Emils Thóroddsens varaformanns bandalagsins, sem spurði Helga hvort hann væri farinn að ruglast í því að forgangsraða:

“Mín er þetta tállaus trú,

 telst það valda skaða.

 Helgi er orðinn hrumur nú,

 hættur að forgangsraða”.

Og Helgi harmaði að hafa ruglast á dögum og bætti við:
“Öllu svona aftur fer,

 
 ellimóður talinn.

 Dagarugl mitt dapurt er,

 
 déskoti er ég galinn”.

Og svo datt honum í hug þegar Garðar talaði um trúgirni manna varðandi margnefndan samning. Þá gæti einhver ráðherrann hafa sagt eitthvað í þessa áttina:

“Um tungu mun okkur ekki tregt,

 
er atkvæðamagnið skal brúa.

 
Mikið skelfing var ansi lygilegt,

 
að loforðum skylduð þið trúa”.

Arnór Pétursson vakti athygli á mörgum málum úr skýrslu framkvæmda​stjórnar. Fjallaði hann m.a. um málefni djákna, um félagsþjónustu banda​lagsins og velti fyrir sér hvort ekki væri ástæða að fara með málefni öryrkja hér fyrir mannréttindadómstólinn í Strassborg. Hann þakkaði stjórn og starfs​fólki gott starf.

Formaður og framkvæmdastjóri svöruðu athugasemdum Arnórs. Formaður fjallaði um mannréttindadómstólinn og framkvæmdastjóri vék að þróunar​aðstoð bandalagsins.

Gert var kaffihlé í 17.mínútur.

Að kaffihléi loknu héldu umræður áfram um skýrslu framkvæmdastjórnar og fylgiskýrslur. Fundarstjóri ákvað að gefa skýrsluhöfundum kost á að mæla fyrir skýrslum og leyfa svo fyrirspurnir á eftir.

c) Skýrsla lögfræðiráðgjafar ÖBÍ. (lögð fram)

d) Skýrsla djákna. (lögð fram)

e) Skýrsla Hússjóðs ÖBÍ., Helga Hjörvars, (lögð fram)

Formaður stjórnar Hússjóðs Öryrkjabandalagsins, Helgi Hjörvar, vakti athygli á því að Anna Ingvarsdóttir, framkvæmdastjóri hússjóðsins, hefði látið af störfum í júní sl. Þakkaði hann henni störf hennar fyrir Hússjóðinn og áður vinnustaði Öryrkjabandalagsins. Fundarmenn þökkuðu Önnu með lófataki.

f) Skýrsla Hringsjár, Guðrúnar Hannesdóttur (lögð fram)

Guðrún ræddi um gefandi samstarf nemenda og kennara. 17. starfsár Hringsjár er að baki. Einungis er hægt að taka við þriðjungi þeirra sem sækja um nám hjá Hringsjá og aukinn þrýstingur er um meiri starfsemi.

g) Skýrsla Vinnustaða ÖBÍ., Þorsteins Jóhannssonar (lögð fram)

Þorsteinn fjallaði um arðsemi hins opinbera af starfsemi þeirra og taldi ríkið hafa grætt á þeim um 6,3 milljónir. Þarna væri eitthvað upp í þær rúmu 500 milljónir sem ríkið skuldaði öryrkjum landsins.

h) Skýrsla Tölvumiðstöðvar fatlaðra, Sigrúnar Jóhannsdóttur (lögð fram)

Sigrún vék að heimasíðu miðstöðvarinnar, sem hún taldi einfalda og notadrjúga. Þá sagði hún frá flutningi Tölvumiðstöðvar fatlaðra að Háaleitisbraut 11-13, húsnæði Sjónarhóls o.fl. Taldi hún þann flutning til góðs, sérstaklega með bættu aðgengi foreldra fatlaðra barna.

i) Skýrsla Íslenskrar getspár, Þóris Þorvarðarsonar (lögð fram)

Þórir annar stjórnarmanna Öryrkjabandalagsins í Íslenskri getspá, gerði grein fyrir skýrslunni. Hún birtist nú í fyrsta sinn í ársskýrslu Öryrkja​bandalagsins. Reikningsári getspárinnar hefur verið breytt yfir í almanaks​árið.
j) Skýrsla Fjölmenntar, Þorsteins Jóhannssonar (lögð fram)


Þorsteinn fulltrúi bandalagsins í stjórn Fjölmenntar, ásamt því að sitja sem fulltrúi í samstarfsverkefni Fjölmenntar og Geðhjálpar, sagði frá stefnu​mörkun stjórnenda Fjölmenntar um að útvíkka starfsemina. Tekið var feginshendi tilboði Geðhjálpar um að bjóða fram húsnæði fyrir þá geð​fötluðu einstaklinga, sem vildu sækja námskeið hjá Fjölmennt. Starfsfólk bjóst við rúmum tveimur tugum manna, en námskeiðin sækja um 140 nemendur. Þorsteinn kvað viðræður í gangi milli menntamálaráðu​neytis og Fjölmenntar ásamt Geðhjálp um áframhald verkefnisins. Hann sagði að þeir í samstarfsnefndinni hefðu knúið dyra víða í leit að fjármagni. Hann fullyrti að hingað til hefði stór hópur fatlaðra, þ.e. geð​fatlaðir verið van​ræktur, en með því að nálgast þá á eigin heimaslóðum mætti virkja þá til náms og til þess að sækja sér símenntun.

Skýrslur ræddar

Arnór Pétursson lýsti ánægju sinni með að skýrsla Íslenskrar getspár væri komin inn í ársskýrslu bandalagsins. Hann ræddi svo frekar um skýrslu Getspár og talaði um rekstur Getrauna sem er mjög þýðingarmikill fyrir Íþróttafélag fatlaðra í Reykjavík. Þá fagnaði hann viðsnúningi á rekstri Vinnustaða bandalagsins og hvatti til þess að allra leiða yrði leitað til þess að taka fleiri nemendur inn í Hringsjá.

Þórir Þorvarðarson svaraði gagnrýni Arnórs á Íslenskar getraunir og sagði frá hvernig stjórn þeirra væri háttað.

4. Reikningar.

Eyjólfur Guðmundsson, endurskoðandi, lagði fram reikninga Öryrkjabandalags Íslands.

Öryrkjabandalag Íslands :
	Tekjuafgangur
	Kr.   26.876.900

	Eigið fé
	Kr. 186.959.573


Reikningar Öryrkjabandalagsins voru síðan bornir upp og samþykktir samhljóða.

Reikningar Hússjóðs Öryrkjabandalagsins í skýrslu lagðir fram.

Reikningar Vinnustaða Öryrkjabandalagsins í skýrslu lagðir fram.

5. Kosning í framkvæmdastjórn, kjörnefnd og kjör tveggja skoðunarmanna.

Fundarstjóri gaf Helga Hjörvar formanni kjörnefndar orðið. Helgi greindi frá störfum kjörnefndar. Kjörnefndina skipuðu þau Helgi Hjörvar, Elín Hauksdóttir og Þórir Þorvarðarson. Kjósa á varaformann, ritara og meðstjórnanda til tveggja ára og þrjá varamenn til eins árs.

a) Kosning varaformanns til tveggja ára.

Kjörnefnd lagði til að Emil Thóroddsen frá Gigtarfélagi Íslands yrði endurkjörinn varaformaður. Var það samþykkt samhljóða.

b) Kosning ritara til tveggja ára.

Kjörnefnd lagði til að Gísli Helgason frá Blindrafélaginu yrði endurkjörinn ritari. Var það samþykkt samhljóða..
c) Kosning meðstjórnanda til tveggja ára.

Kjörnefnd lagði til að Valgerður Ósk Auðunsdóttir frá SPOEX yrði endurkjörin meðstjórnandi. Var það samþykkt samhljóða.

d) Kosning þriggja varamanna til eins árs.

Þá stakk kjörnefnd upp á að þau Friðrik Alexandersson frá Styrktarfélagi vangefinna og Sigríður Jóhannsdóttir frá Samtökum sykursjúkra yrðu endurkjörin í varastjórn til eins árs. Auk þess var lagt til að Ragnar Gunnar Þórhallsson frá Sjálfsbjörg yrði kjörinn til eins árs í varastjórn. Var þetta samþykkt samhljóða.

e) Kjör tveggja skoðunarmanna reikninga.

Þá voru þau Þóra Þórarinsdóttir og Haukur Helgason endurkjörin sem skoðunarmenn reikninga til næstu tveggja ára.

f) Kosning þriggja manna kjörnefndar.

Þá lagði Garðar Sverrisson formaður ÖBÍ til að þau Helgi Hjörvar, Þórir Þorvarðarson og Elín Hauksdóttir yrðu endurkjörin í kjörnefnd. Það var einróma samþykkt.

Matarhlé kl.19:00 – 20:15

6. Umsóknir nýrra aðildarfélaga sem aðalstjórn ÖBÍ mælir með:

Fundarstjóri gaf framkvæmdastjóra bandalagsins orðið, en hann mælti fyrir aðild Stómasamtaka Íslands að Öryrkjabandalaginu. Bæði framkvæmda- og aðalstjórn höfðu samþykkt aðildina og ákveðið að leggja til við aðalfund að hún yrði samþykkt. Framkvæmdastjóri gerði grein fyrir samtökunum og vandaðri umsókn þeirra. Kvað hann samtökin telja sér það helst til gildis að þau væru með svokallaða stuðnings- eða sjálfshjálparhópa, sem veittu þeim, sem færu í aðgerð hjálp og andlegan stuðning. Í Stómasamtökunum er fólk á öllum aldri, allt frá ungum börnum og til harðfullorðins fólks. Lagði fram​kvæmda​​stjóri til að Stómasamtökin yrðu boðin velkomin inn í Öryrkjabanda​lagið sem 30. aðildarfélag þess. Aðild Stómasamtakanna að Öryrkjabandalagi Íslands var samþykkt samhljóða með lófataki.

Svanur Kristjánsson tók til máls og mærði Öryrkjabandalagið og styrka stjórn þess. Hann kvaðst hafa persónuleg kynni af Stómasamtökunum og sagði að margt mætti læra af starfi þeirra.

7. Ályktun aðalfundar.

Formaður bandalagsins kynnti ályktunina. Miklar umræður urðu um hana og tóku til máls Arnór Pétursson, Gísli Helgason, Málfríður Gunnarsdóttir, Þórunn Pálsdóttir, Friðrik Alexandersson, Garðar Sverrisson, Arnþór Helgason og Hjörtur Jónsson. Var hún borin upp með smávægilegum orðalagsbreytingum.  
 ÁLYKTUN AÐALFUNDAR 

ÖRYRKJABANDALAGS ÍSLANDS 2004

Aðalfundur Öryrkjabandalags Íslands, haldinn miðvikudaginn 27. október 2004, átelur harðlega að 10 mánuðir skuli liðnir án þess að þorri öryrkja hafi fengið þá kjarabót sem um var samið fyrir þingkosn​ingarnar í fyrra. Ár er nú liðið síðan upplýst var að ríkisstjórnin sæi sér ekki fært að efna nema hluta þess samkomulags sem gert hafði verið við Öryrkjabandalagið í aðdraganda Alþingiskosninganna. Þúsundir öryrkja um land allt trúðu því og treystu að ríkisstjórnin myndi efna af heilindum samkomulag sitt við ÖBÍ á þann eina hátt sem hafði svo ítarlega verið lýst á opinberum vettvangi og margvísleg önnur gögn staðfesta.

Ein mikilvægasta forsenda þess að þjóðfélag fái staðist er að fólk virði og haldi gerða samninga. Freistist æðstu stjórnvöld til að ganga gegn slíkri grundvallarreglu eru þau að bjóða heim þeirri hættu að almennir borgarar taki að haga sér eins. Engir samningsaðilar eru svo léttvægir að löglega kjörin stjórnvöld geti leyft sér að vanvirða samninga sína við þá. Samninga við öryrkja ber að efna af sömu ábyrgð og aðra samn​inga. Til þess standa bæði lög og almenn réttlætisvitund.

Aðalfundur Öryrkjabandalags Íslands skorar á ríkisstjórn Íslands og þá þingmenn sem hana styðja að gera nauðsynlegar ráðstafanir til að samkomulagið við ÖBÍ megi koma til framkvæmda eigi síðar en þann 1. janúar n.k. Á þann hátt - og þann hátt einan - verður hjá því komist að íslenskum stjórnvöldum verði í fjórða sinn á jafnmörgum árum stefnt fyrir að brjóta á fötluðum.








Öryrkjabandalag Íslands.

Ályktunin var samþykkt samhljóða.

8.  Önnur mál.

Arnór Péturson kvaddi sér hljóðs og flutti tvær tillögur.

Sú fyrri:

“Aðalfundur Öryrkjabandalags Íslands haldinn 27. október 2004 felur framkvæmdastjórn að skipa þriggja til fimm manna nefnd til að endurskoða starf og starfsemi skrifstofu ÖBÍ sérstaklega með tilliti til hvernig félagsstarfinu verði háttað þar með talið þjónusta við félögin, félaga þeirra og öryrkja í landinu. Endurskoðun þessi og tillögur nefndarinnar skulu lagðar fyrir aðal​stjórnarfund eigi síðar en í mars á næsta ári. Ekki verði gengið frá samkomu​lagi um djáknaþjónustu fyrr en að þessu loknu”.
Arnór mælti fyrir þessari tillögu í ýtarlegu máli og lagði svo fram seinni tillöguna:

Seinni tillagan:

“Aðalfundur ÖBÍ. haldinn 27.október 2004 felur framkvæmdastjórn að skipa 3 -5 manna nefnd til að yfirfara og endurskoða lög ÖBÍ. Nefndin skili tillögum sínum til aðalstjórnar eigi síðar en fyrir vorfund hennar á næsta ári”.

Allmiklar umræður urðu um tillögurnar þar sem tóku til máls þau Garðar Sverrisson, Berglind Stefánsdóttir, Pétur Bjarnason, Arnþór Helgason og Arnór Pétursson. Eftir nokkrar umræður dró Arnór fyrri tillögu sína til baka.

Fundarstjóri bar upp seinni tillögu Arnórs um endurskoðun laga Öryrkjabanda​lagsins undir atkvæði og var hún samþykkt.

Hjörtur Jónsson frá Foreldra- og styrktarfélagi heyrnardaufra bar fram eftirfarandi tillögu og fylgdi henni úr hlaði:

“Aðalfundur Öryrkjabandalagsins felur aðalstjórn ÖBÍ að koma á fót sérstökum lögfræðisjóði til að styðja aðildarfélögin í réttindabaráttu sinni”. 

Eiríkur Þorláksson tók þar næst til máls og ræddi um þann mikla tölvupóst sem honum finnst berast frá Öryrkjabandalaginu til fulltrúa aðildarfélaga og ræddi um flokkun hans. Einnig minntist hann á þroskahefta nemendur, hvernig þeir kynnu að fara út úr verkfalli grunnskólakennara. Taldi hann ekki vanþörf á að huga sérstaklega að þeim.

Arnþór Helgason taldi óþarfa að stofna sérstakan lögfræðisjóð og svaraði Eiríki vegna orða hans um tölvupóst og þroskaheft grunnskólabörn. Hann sagði að verið væri að kanna um endurgerð og bætta heimasíðu Öryrkja​banda​lagsins. Þar væri hægt að setja fram ýmislegt efni og flokka mun betur.

Garðar Sverrisson og Hjörtur Jónsson tóku til máls um tillögu Hjartar. 

Tillagan var síðan borin undir atkvæði og var felld með megin þorra atkvæða, en 5 greiddu henni atkvæði.

Ekki kvöddu sér fleiri hljóðs á fundinum. Fundarstjóri þakkaði fyrir hönd beggja fundarstjóra góðan fund og bar fundinum kveðju fundarritaranna.

Þá sleit Garðar Sverrisson, formaður Öryrkjabandalagsins, aðalfundinum. Þakkaði hann fundarmönnum góðan fund og gerði að umtalsefni þá órofa samstöðu, sem aðildarfélög bandalagsins hafa sýnt og reynt hefur verið að rjúfa. Hann þakkaði starfsfólki bandalagsins, fundarstjórum og fundarriturum þeirra störf og sleit fundi kl. 22:08.
                                



Fundarritarar:    Kristín Jónsdóttir

                                 





    Gísli Helgason

